Коми Республикаса видз-му овмӧс да сёян-юан кузя министр Сергей Чечёткин видлаліс Кӧрткерӧс районын фермаяс стрӧитӧмсӧ
Министр воліс “Нёбдінса” СПК 400 юр вылӧ выль фермаӧ, кӧні помалӧны бурмӧдны гӧгӧрса мутассӧ, тӧдмасис, кыдзи стрӧитчӧ “Одыб” ИКК 100 юр вылӧ ферма да кыдзи выльмӧдсьӧ “Исток” СПК мӧс видзанін.
“Кӧрткерӧс район позьӧ ошкыны видз-му овмӧс объектъяс зіля стрӧитӧмысь, - пасйис Коми Республикаса видз-му овмӧс да сёян-юан кузя министр Сергей Чечёткин. - Выль фермаяс стрӧитӧмыс да вӧдитчан жыръяс капитальнӧя выльмӧдӧмыс сетас позянлун миян видз-му овмӧс тӧвар вӧчысьяслы сӧвмыны да бура ордйысьны ӧта-мӧдкӧд. Но ни ӧти, весиг гырысь видз-му овмӧс предприятие, оз вермы ӧтнасӧн выльмӧдны фондъяссӧ, аслас сьӧм вылӧ мыджсьӧмӧн. Та понда Коми Республикаса Веськӧдлан котыр отсалӧ овмӧсъяслы, вештӧ жыръяс стрӧитӧм да выльмӧдӧм вылӧ рӧскодысь 70 прӧчент да фермаясын оборудование пуктӧм вылӧ рӧскодысь 40 прӧчент”.
Министр висьталіс, мый Нёбдінын 400 юр вылӧ ӧнія кадся комплекс – республикаын мӧд гырысь бала, мый лӧсьӧдӧма выль технология серти. Сылӧн ӧтувъя доныс – 134 миллион шайт, на пиысь 60 миллионыс – канмусянь отсӧг.  Домавтӧг видзӧм дырйи мӧсъяс олӧны вӧльнӧя и вермӧны быдлаті ветлӧдлыны. Быд пемӧслӧн эм чип, мый серти позьӧ тӧдмавны сылысь йӧв сетӧмсӧ да вердан нормасӧ. Объектсӧ дзоньнас механизируйтӧма, и тайӧ ёна кокньӧдӧ йӧзлысь уджсӧ.
Кӧч тӧлысь кежлӧ помаласны стрӧитны Одыб сиктын лысьтан-йӧла блокӧн 100 юр вылӧ ферма. Балалӧн доныс – 28 миллион шайт. Предприятиеса юрнуӧдысь Татьяна Ларукова тайӧ стрӧитчан удж помалӧм бӧрын республикаса Веськӧдлан котыр отсӧгӧн дась босьтчыны нӧшта 100 юр вылӧ ӧти ферма стрӧитӧмӧ.
“Кӧрткерӧс районын выль жыръяс кыпӧдӧм отсӧгӧн йӧзлӧн петкӧдчас позянлун уджавны бур, ӧнія кадлы лӧсялана условиеясын, а производстволӧн окталуныс кыптас: чинас йӧвлӧн асдоныс, содас сылӧн мындаыс да бурмас качествоыс”, - ветлӧм бӧрын пасйис С. Чечёткин.
Сійӧ сідзжӧ пасйис, мый гырысь видз-му овмӧс тӧвар вӧчысьяс кындзи Кӧрткерӧс районын зіля уджалӧны и фермеръяс, пример вылӧ, Каневалӧн КФХ, кӧні стрӧитӧны гырысь скӧтлы 100 юр вылӧ ферма. Фермер овмӧс могмӧдӧ йӧлӧн да йӧлысь вӧчанторъясӧн сэтчӧс олысьясӧс, ферма стрӧитӧм бӧрын йӧвсӧ кутасны лысьтыны унджык – 250 тоннаӧдз. Таво овмӧсыс лои вермысьӧн крестьянскӧй ферма овмӧсъяскостса конкурсын, и сылы сетасны 7 миллион шайт вылӧ грант ферма сӧвмӧдӧм вылӧ. Министр пасйис Тарасевич КФХ удж, коді лӧсьӧдӧ площадка, медым стрӧитны Кӧрткерӧс районын 100 юр вылӧ скӧт видзан ферма. 2012 воын тайӧ овмӧслы кыдзи уджавны заводитысь фермеръяслы сетӧма 800 сюрс шайт мында грант – крестьянин (фермер) овмӧс лӧсьӧдӧм да сӧвмӧдӧм вылӧ.
[bookmark: __DdeLink__2_1177607148]“Фермеръяслы” грантъяссӧ индӧма 2012 воын и найӧ лоисны нин зэв колана отсӧг сикасӧн. Уджавны заводитысь фермеръяс 2012 во чӧжӧн босьтісны республиканскӧй да федеральнӧй сьӧмкудъясысь 3 миллион шайтысь унджык сьӧм. 6 миллион шайтысь унджык веськӧдӧма скӧт видзысь семейнӧй фермаяс сӧвмӧдӧм вылӧ. И 2013 воын Министерство водзӧ нуӧдӧ тайӧ уджсӧ. Уджавны заводитысь фермеръяслы отсӧг вылӧ урчитӧма 2,7 миллион шайт республиканскӧй сьӧмкудйысь да 2,6 миллион – федеральнӧйысь. Скӧт видзысь семейнӧй фермаяслы отсӧг сетӧм вылӧ – 15 миллион шайт республиканскӧй сьӧмкудйысь да 7 миллион – федеральнӧйысь. Тайӧ абу сӧмын ӧти мортлы торъя отсӧг – тайӧ отсӧг ӧта-мӧдкӧд йитчӧм уна йӧзлы: бур продукция вӧчысьяссянь сыӧн вӧдитчысьясӧдз – сійӧс ньӧбысьясӧдз”, - тӧдчӧдіс Сергей Чечёткин.
 

